Nafarroako Parlamentuko Mahaiak, 2012ko irailaren 3an egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Maiorga Ramírez Erro jaunak eta Bakartxo Ruiz Jaso andreak aurkezturiko mozioa, zeinaren bidez Nafarroako Gobernua premiatzen baita negoziazio bat abiaraz dezan gizarte eragileekin Funtzio Publikoko Mahai Orokorrean, Enplegu Publikoaren Eskaintza bat adosteko.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran eztabaidatzea eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

MOZIOAREN TESTUA

Maiorga Ramírez Errok eta Bakartxo Ruiz Jasok, Bildu-Nafarroa parlamentu-taldeko parlamentariek, Legebiltzarreko Erregelamenduaren 196. artikuluaren eta hurrengoen babesean, honako mozio hau aurkeztu dute, Osoko Bilkuran eztabaidatu eta bozkatzeko.

Higiezinen burbuila lehertu eta, ondorioz, krisia etorri zenez geroztik, finantza-botereek zenbait doitze-neurri ezarri dituzte defizitaren helburua betetzearen aitzakian; eredu sozioekonomiko bidegabe bat inposatu nahi zaio gizarte osoari. Krisi honetara ekarri gaituzten eragileek berek krisiaren irtenbidea inposatu nahi dute, krisia eragin duten arrazoietan are gehiago sakonduz.

Neurri ekonomiko horien atzean ezkutatzen da produkzio-eredu bat, gizarte-eredu ultra-liberal bat, elite batzuei mesede egiten diena, interes orokorraren kaltetan.

Inposatu nahi zaigun ereduaren azken helburuetako bat da sistema publikoa ahultzea, interes pribatuei mesede egiteko. Onetsitako neurriek, eta PPren eta UPNren gobernuen eskutik helduko direnek, jauzi kualitatibo bat dakarte ongizatearen estatu ahularen desaktibazioan.

Zerbitzu publikoen eraispena zeharo planifikatutako zerbait da. Logika neoliberalari erantzuten dio lanpostu publikoak suntsitzeak eta, ondorioz, zerbitzu horiek kalitatea galtzeak.

Nafarroako administrazio publikoen zerbitzuko langileak ordezkatzeari dagokionez Alderdi Popularraren gobernuak –UPNren babesarekin– Madriletik inposatu dituen tasak bideratuta daude gutxi batzuen negozio bihurtzera herritarren oinarrizko beharrizanak. 

Neurri horiek, sinetsarazi nahi digutenaren kontra, atzeraldi ekonomikoa areagotu besterik ez dute eginen, eta herritarren bizi-baldintzak okertu.

Nafarroak, bere foru araubidea baliatuta eta Nafarroako Foru Komunitateko administrazio publikoen zerbitzuko langileen estatutuaren arloan dituen eskumenekin bat, bestelako neurri batzuk har ditzake eta hartu behar ditu, ekonomia dinamizatzeko eta enplegua sortzeko. Sektore publiko indartsua sortzea bilatzen duten neurriak, hain zuzen ere, eta guztion ongizatearen estatua ziurtatuko dutenak.

Ezin dugu ahantzi sistema publiko indartsu baten bidez ongizatearen estatu sendoa duten herriak direla hobeki jasaten ari direnak finantza-sektorearen erasoak eta eraso horien ondorio krudelak.

Hori dela-eta, parlamentu-talde honek ondoko erabaki proposamena aurkeztu du:

1. Parlamentu honek erabat arbuiatzen ditu sektore publikoko “ordezte-tasa” deiturikoak, Mariano Rajoyren Gobernuak gure erkidegoan inposatu nahi dituenak.

2. Parlamentu honek Nafarroako Gobernua premiatzen du taxuzko negoziazio bat abiaraz dezan gizarte eragileekin Funtzio Publikoko Mahai Orokorrean, herritar guztientzako zerbitzu zuzen eta kalitatezkoak ziurtatuko dituen Lan Eskaintza Publiko bat adosteko.

3. Parlamentu honek Funtzio Publikoko Mahai Orokorrean ordezkatuta dauden alde guztiak premiatzen ditu, Lan Eskaintza Publikoaren deialdi horrek ehuneko 10 ingurura jaitsiaraz dezan langile publikoen behin-behinekotasunaren tasa, hiru urteko epean gehienez ere.

